
කෘපාසාගරායාශුකාව්යප්රදාය
ප්රණම්රාඛිලාභීෂ්ටසංදායකාය  ।
යතීංද්රෛරුපාස්යාංඝ්රිපාථෝරුහාය
ප්රබෝධප්රදාත්රේ  නමඃ  ශංකරාය  ॥ 1॥

චිදානංදරූපාය  චින්මුද්රිකෝද්ය -
ත්කරායේශපර්යායරූපාය  තුභ්යම්  ।
මුදා  ගීයමානාය  වේදෝත්තමාංගෛඃ
ශ්රිතානංදදාත්රේ  නමඃ  ශංකරාය  ॥ 2॥

ජටාජූටමධ්යේ  පුරා  යා  සුරාණාං
ධුනී  සාද්ය  කර්මංදිරූපස්ය  ශංභෝඃ
ගලේ  මල්ලිකාමාලිකාව්යාජතස්තේ
විභාතීති  මන්යේ  ගුරෝ  කිං  තථෛව  ॥ 3॥

නඛේංදුප්රභාධූතනම්රාලිහාර්දා -
ංධකාරව්රජායාබ්ජමංදස්මිතාය  ।
මහාමෝහපාථෝනිධේර්බාඩබාය
ප්රශාංතාය  කුර්මෝ  නමඃ  ශංකරාය  ॥ 4॥

ප්රණම්රාංතරංගාබ්ජබෝධප්රදාත්රේ
දිවාරාත්රමව්යාහතෝස්රාය  කාමම්  ।
ක්ෂපේශාය  චිත්රාය  ලක්ෂ්ම  ක්ෂයාභ්යාං
විහීනාය  කුර්මෝ  නමඃ  ශංකරාය  ॥ 5॥

ප්රණම්රාස්යපාථෝජමෝදප්රදාත්රේ
සදාංතස්තමස්තෝමසංහාරකර්ත්රේ  ।
රජන්යා  මපීද්ධප්රකාශාය  කුර්මෝ
හ්යපූර්වාය  පූෂ්ණේ  නමඃ  ශංකරාය  ॥ 6॥

නතානාං  හෘදබ්ජානි  ඵුල්ලානි  ශීඝ්රං
කරෝම්යාශු  යෝගප්රදානේන  නූනම්  ।
ප්රබෝධාය  චේත්ථං  සරෝජානි  ධත්සේ
ප්රඵුල්ලානි  කිං  භෝ  ගුරෝ  බ්රූහි  මහ්යම්  ॥ 7॥

ප්රභාධූතචංද්රායුතායාඛිලේෂ්ට -
ප්රදායානතානාං  සමූහාය  ශීඝ්රම්।



ප්රතීපාය  නම්රෞඝදුඃඛාඝපංක්තේ -
ර්මුදා  සර්වදා  ස්යාන්නමඃ  ශංකරාය  ॥ 8॥

විනිෂ්කාසිතානීශ  තත්ත්වාවබෝධා  –
න්නතානාං  මනෝභ්යෝ  හ්යනන්යාශ්රයාණි  ।
රජාංසි  ප්රපන්නානි  පාදාංබුජාතං
ගුරෝ  රක්තවස්ත්රාපදේශාද්බිභර්ෂි  ॥ 9॥

මතේර්වේදශීර්ෂාධ්වසංප්රාපකායා -
නතානාං  ජනානාං  කෘපාර්ද්රෛඃ  කටාක්ෂෛඃ  ।
තතේඃ  පාපබෘංදස්ය  ශීඝ්රං  නිහංත්රේ
ස්මිතාස්යාය  කුර්මෝ  නමඃ  ශංකරාය  ॥ 10॥

සුපර්වෝක්තිගංධේන  හීනාය  තූර්ණං
පුරා  තෝටකායාඛිලජ්ඤානදාත්රේ।
ප්රවාලීයගර්වාපහාරස්ය  කර්ත්රේ
පදාබ්ජම්රදිම්නා  නමඃ  ශංකරාය  ॥ 11॥

භවාංභෝධිමග්නාන්ජනාංදුඃඛයුක්තාන්
ජවාදුද්දිධීර්ෂුර්භවානිත්යහෝऽහම්  ।
විදිත්වා  හි  තේ  කීර්තිමන්යාදෘශාංභෝ
සුඛං  නිර්විශංකඃ  ස්වපිම්යස්තයත්නඃ  ॥ 12॥

॥ඉති  ශ්රීශංකරාචාර්ය  භුජංගප්රයාතස්තෝත්රම්॥

